
ᐃᓕᓐᓂᐊᕕᑐᐃᓐᓇᓂ, ᐃᓕᓐᓂᐊᓂᕐᒥᒃ ᐱᔭᕇᕈᓯᕐᓂᖏᑦ ᐊᑑᑎᔭᐅᓛᕐᑐᑦ ᐅᑭᐊᖑᓕᕐᐸᑦ, 
ᐃᓕᓴᕐᓂᓕᕆᓂᒃᑯᑦ ᓅᕕᒻᐱᕆ 2019-ᖑᑎᓪᓗᒍ ᑐᑭᑖᕐᑕᕕᓂᖓ ᒪᓕᑦᓱᒍ.  ᑕᒪᓐᓇ 
ᐱᕕᖃᕐᑎᓯᓂᐊᕐᑐᖅ ᑯᐯᒃ ᐃᓕᓐᓂᐊᓂᕐᒥᒃ ᑐᕐᖃᑕᕐᕕᖓᓂᒃ ᐃᓕᓐᓂᐊᑏᑦ ᐊᓂᒎᑎᔭᖏᑦ 
ᖁᕝᕙᕆᐊᕈᑎᑖᖏᑦᑕ ᓱᓕᓂᕃᒍᓐᓇᓯᑎᑦᓯᓗᓂ ᐊᒻᒪᓗ ᐳᕐᑐᓂᕐᓴᒥ ᐃᓕᓐᓂᐊᒐᕐᓂᒃ ᐱᔭᕇᕈᑎᓂᒃ 
ᓄᐃᑦᓯᒍᓐᓇᓯᑎᓗᒋᑦ.  
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ, ᐃᓕᓴᕐᓂᓕᕆᔩᑦ ᐊᖓᔪᕐᖄᖏᑦ ᐊᒻᒪᓗ ᐃᓕᓐᓂᐊᕖᑦ ᐊᐅᓚᑦᓯᓂᓕᕆᔨᖏᑦ 
ᖃᐅᔨᒪᑎᑕᐅᓚᐅᔪᔪᑦ ᑕᒪᑦᓱᒪ ᑐᑭᑖᕐᑕᐅᓂᖓᓂᒃ ᑲᔪᓯᒃᑫᔨᒧᑦ ᐊᓪᓚᑖᕐᑎᑕᐅᒍᑎᒋᑦᓱᒍ, ᓅᕕᒻᐱᕆ 27, 2019ᒥ. 
ᐃᓕᓴᕐᓂᓕᕆᓂᖅ ᐊᑑᑎᑦᑌᓕᒍᒪᒻᒪᑦ ᐃᒣᓕᔪᓂᒃ ᐃᓕᓐᓂᐊᑎᐅᑉ ᐱᔭᕇᕐᓂᖓᑕ ᓄᓇᓕᒻᒥ ᐅᐱᒍᓲᑕᐅᓗᓂ ᑯᐯᒃᒥ 
ᐃᓕᓐᓂᐊᓂᕐᒥ ᑐᕐᖃᑕᕐᕕᒧᑦ ᓱᕐᖁᐃᑕᐅᓚᐅᕐᑎᓇᒍ, ᑭᖑᓂᕐᒥ ᑌᒣᓕᔪᖃᖃᑦᑕᓯᒪᒻᒥᒪᑦ. 
ᐃᓕᓐᓂᐊᑎᓄᑦ ᑌᒃᑯᓄᖓ ᐳᕐᑐᓂᕐᓴᒥ ᐃᓕᓐᓂᐊᓂᕐᒥᒃ ᐱᔭᕇᕈᑎᓂᒃ ᐱᔭᕇᕈᒪᔪᓄᒃ, ᐃᓕᓴᕐᓂᓕᕆᓂᖅ ᕿᒥᕐᕈᒥᔪᖅ 
ᑕᒐᑕᒐᐅᑎᓪᓗᒍ ᖃᓄᐃᓕᖓᑎᓪᓗᒋᑦ ᐱᒍᓐᓇᕕᖃᕋᔭᕐᒪᖔᑕ ᐅᐱᕐᖔᒥ ᐃᓕᓐᓂᐊᕈᓐᓇᓗᑎᒃ ᐊᒻᒪᓗ ᑐᕐᖃᑕᕐᕕᑯᑦ 
ᖃᐅᔨᓴᕈᑎᖏᓐᓂᒃ ᖃᐅᔨᓴᕐᑕᐅᒍᓐᓇᓯᓗᑎᒃ ᓄᓇᕕᒻᒦᓗᑎᒃ ᔫᓂᐅᓪᓗ ᐊᐅᒡᒍᓯᐅᓪᓗ ᐊᑯᓐᓂᖏᓐᓂ, ᐊᒻᒪᓗᑦᑕᐅᖅ 
ᐃᓕᓐᓂᐊᓇᐅᑉ ᐊᕐᕌᒍᖓᑕ ᐃᓂᕐᕋᓂᖓᓂ (ᑏᓯᒻᐱᕆᒥᑦ ᔮᓄᐊᕆᒧᑦ). 
ᐃᓕᓐᓂᐊᓂᕐᒥᒃ ᐱᔭᕇᕈᓯᕐᓂᒧᑦ ᐱᓂᐊᕐᓃᑦ ᐅᑭᐊᒥ ᐃᓱᐊᕐᑑᒍᑎᖃᕆᐊᓪᓚᕋᔭᕐᑐᑦ ᐃᓚᐅᑎᑦᓯᒍᓐᓇᓂᕐᒥᒃ ᑌᒃᑯᓂᖓ 
ᐃᓕᓐᓂᐊᑎᓂᒃ ᐅᐱᕐᖔᖑᓂᖓᓂ ᐱᔭᕇᕐᑐᕕᓂᕐᓂᒃ ᐃᓘᓐᓇᖏᓐᓂᒃ ᐱᑕᖃᕆᐊᓕᓐᓂᒃ ᐳᕐᑐᓂᕐᓴᒥ 
ᐃᓕᓐᓂᐊᒐᕐᓂᒃ ᐱᔭᕇᕈᑎᑖᕐᓂᒧᑦ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᕿᒥᕐᕈᑐᕕᓃᑦ ᐊᖏᕐᓱᑎᓗ ᐃᓕᓐᓂᐊᓇᐅᑉ ᐊᕐᕌᒍᖓᑕ 
ᐅᓪᓗᖁᑎᖏᓐᓂᒃ 2020-2021 ᐃᓕᓐᓂᐊᓇᐅᑉ ᐊᕐᕌᒍᖓᓄᑦ.  ᐃᓕᓐᓂᐊᓇᐅᑉ ᐊᕐᕌᒍᖓ 
ᐱᒋᐊᓛᕐᑐᖅ ᐊᐅᒡᒍᓯ 10, 2020-ᒥ ᐊᒻᒪᓗ ᑭᖑᓪᓕᐹᖃᕐᓗᓂ ᒪᐃ 28, 2021-ᒥ. 
ᐃᓕᓐᓂᐊᓇᐅᑉ ᐊᕐᕌᒍᖓᑕ ᐅᓪᓗᖁᑎᖏᑦ ᓄᐃᑕᑎᑦᓯᔪᑦ ᑲᑎᓕᒫᕐᓱᒋᑦ 180ᓂᒃ ᐃᓕᓐᓂᐊᓇᐅᑉ ᐅᓪᓗᖏᓐᓂᒃ.  
ᐅᓪᓗᖏᑦ ᑕᑭᓕᒋᐊᕐᓯᒪᔪᑦ ᐊᑐᕐᓱᒋᑦ ᐱᒍᓐᓇᑎᑦᓯᔪᑦ ᐃᓕᓐᓂᐊᓇᐅᑉ ᐊᕐᕌᒍᖓᓂᒃ ᓀᓐᓂᓴᐅᑎᑦᓯᒍᓐᓇᓂᕐᒥᒃ 
ᐃᑉᐱᒋᑦᓱᒋᑦ ᐊᓯᓕᒫᖏᑦ ᑯᐯᒃᒥ. 

ᑲᑎᖕᖓᔩᑦ ᐳᕐᑐᓂᕐᓴᓂ ᑲᑎᖕᖓᔨᐅᖃᑎᐅᔪᑦ ᐃᓚᐅᔪᕕᓂᐅᑦᓱᑎᒃ ᐃᓚᒌᑦᓯᐊᓂᖅ 2020 
ᑲᑎᖕᖓᓂᒻᒪᕆᒥ ᕕᕗᐊᕆ 25ᒥᑦ 28ᒧᑦ ᓴᓪᓗᓂ ᐅᖃᕐᑐᕕᓃᑦ ᑲᖔᓕᕐᓇᑑᓂᖓᓂᒃ 
ᐃᓚᐅᖕᖏᓗᐊᕐᑐᕕᓂᐅᓂᕃᑦᓱᑎᒃ ᐃᓕᓴᕐᓂᓕᕆᔩᑦ ᐊᒥᓱᓂᑦ ᓄᓇᓕᓐᓂᑦ.  ᐅᖃᕆᐊᓪᓚᑐᑦ ᑕᒪᒃᑯᐊ 
ᑲᑎᒪᓃᑦ ᐱᒻᒪᕆᐅᓂᕆᓲᖏᓐᓂᒃ ᐊᑐᕐᑕᐅᓲᖑᓂᖏᓐᓂᒃ ᑲᑎᕕᒃ ᐃᓕᓴᕐᓂᓕᕆᓂᒃᑯᓄᑦ ᒪᓕᒉᑦ 
ᐋᕐᕿᓱᕐᑕᐅᕙᓪᓕᐊᓂᖏᓐᓄᑦ ᑕᓯᐅᕐᓯᔭᐅᒍᑎᓄᑦ ᖃᐅᔨᒪᒐᓱᐊᕈᑎᑦᓴᐅᑎᓪᓗᒋᑦ. 
ᐃᓚᒌᑦᓯᐊᓂᖅ ᑲᑎᖕᖓᓂᒻᒪᕆᒃ 2020 ᐋᕐᕿᓱᕐᑕᐅᔪᕕᓂᖅ ᐃᓕᓴᕐᓂᓕᕆᔩᑦ ᐊᕐᕌᒎᒃ ᒪᕐᕉᒃ ᑕᒫᖅ 
ᑲᑎᒪᓂᕆᓲᖓᓄᑦ ᐊᑕᐅᑦᓯᑰᕐᑎᑕᐅᒋᐊᕐᓱᓂ. 
ᑲᑎᖕᖓᓂᖅ ᑖᓐᓇ ᑲᑎᒪᔪᓃᑦᑐᓄᑦ ᐱᕕᑦᓴᕆᔭᐅᔪᕕᓂᖅ ᓄᓇᕕᒻᒥ ᐃᓕᓐᓂᐊᓂᕐᒨᓕᖓᔪᑦ ᐋᕐᕿᓱᕐᓯᒪᓂᖏᑦ 
ᖃᓄᐃᓕᖓᒻᒪᖔᑕ ᐱᕙᓪᓕᐊᓯᒪᒐᒥᓂᑦ ᐊᕐᕌᒍᓂᑦ 40-ᓂᑦ ᖄᖏᕐᑐᓂᑦ, ᑌᒪᖕᖓᓂᑦ ᐃᓕᓴᕐᓂᓕᕆᓂᖅ 
ᓄᐃᑕᐅᓕᕐᓂᒪᓂᑦ.  ᑲᑎᖕᖓᒋᐊᕐᓯᒪᔪᑦ ᑐᓵᓚᐅᔪᕗᑦ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕇᕐᓯᒪᔪᓂᒃ ᐊᒻᒪᓗ ᐅᓪᓗᒥ 
ᐃᓕᓐᓂᐊᑎᓂᒃ ᐃᓱᒪᒋᔭᒥᓂᒃ ᐃᓕᓐᓂᐊᓂᕐᒧᐊᖓᔪᓂᒃ ᐅᖄᑎᓪᓗᒋᑦ ᐱᒻᒪᕆᐅᓂᖓᓂᓗ ᐃᑲᔪᕐᑕᐅᒍᑎᓂᒃ 
ᓈᒻᒪᓈᕐᓯᒪᔪᓂᒃ ᐱᑕᖃᕆᐊᖃᕐᓂᖓᓂᒃ ᑕᒪᒃᑯᓂᖓ ᐊᕐᖁᓵᕐᓂᒥᓂᑦ. 
ᐃᓕᓐᓂᐊᕈᑎᓕᐅᕐᕕᒃ ᐅᖄᔪᕕᓂᖅ ᖃᓄᐃᖕᖏᓯᐊᕐᓂᒥ ᐃᓕᓐᓂᐊᕈᑎᓕᐊᕆᔭᐅᔪᓂᒃ, ᐊᒻᒪᓗ ᐳᕐᑐᓂᕐᓴᒋᐊᓪᓚᒥ 
ᐃᓕᓐᓂᐊᑏᑦ ᐱᒍᑦᔨᕕᖓ ᐅᖄᔪᕕᓂᖅ ᖃᓄᐃᖕᖏᓯᐊᕐᓂᒧᐊᖓᔪᓂᒃ ᐃᓕᓐᓂᐊᑏᑦ ᐃᑲᔪᕐᑕᐅᒍᑎᖏᓐᓂᒃ 



ᓄᓇᕕᐅᑉ ᓯᓚᑖᓃᑦᓱᑎᒃ ᐃᓕᓐᓂᐊᑐᓄᑦ ᐊᑐᐃᓐᓇᐅᑎᑕᐅᓲᓂᒃ.  ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᓐᓄᑦ 
ᐱᓇᓱᒐᕐᒨᓕᖓᔪᓂᓪᓗ ᐱᓇᓱᕝᕕᒃ ᓄᐃᑦᓯᔪᕕᓂᖅ ᓄᓇᕕᒻᒥ ᐅᓪᓗᒥᐅᑎᓪᓗᒍ ᐃᓕᓐᓂᐊᒉᑦ ᐊᑐᕐᑕᐅᔪᑦ 
ᐃᓘᓐᓇᖏᓐᓂᒃ ᓄᐃᑕᑎᑦᓯᒍᑎᒥᒃ, ᑐᕌᕈᑎᐅᒍᓐᓇᑐᓂᒃ ᐊᑦᔨᒌᖕᖏᑐᓄᑦ ᐃᓕᑕᕆᔭᐅᕈᑎᑖᕈᑎᓄᑦ 
ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᒐᕐᓂ. 
ᐃᓕᓴᕐᓂᓕᕆᔨᓂ ᑲᑎᖕᖓᔩᑦ ᐃᓚᐅᔪᕕᓃᑦ ᕿᐲᓐᓂᒃ ᐱᓇᓱᐊᕐᑎᓯᒍᑎᒥ (Blanket Exercise), ᐃᓚᐅᕕᒋᑦᓱᒍ 
ᑭᖑᓂᕐᒥ ᐊᑑᑎᓯᒪᔪᑦ ᐃᕐᖃᓇᕐᑑᒍᑎᖏᓐᓂᒃ ᐃᓕᓐᓂᐊᑎᑦᓯᒍᑎᐅᑦᓱᓂ ᐋᕐᕿᓱᕐᑕᐅᓯᒪᔪᖅ ᓄᓇᖃᕐᖄᓯᒪᔪᓄᑦ 
ᐃᓄᑐᖃᕐᓄᑦ, ᐱᕈᕐᑎᓯᒍᑎᐅᑦᓱᓂ ᓱᓕᔪᓂᒃ, ᑐᑭᓯᒪᓂᕐᒥᒃ, ᓲᓱᑦᓴᓯᐊᕐᓂᒥᒃ ᐊᒻᒪᓗ ᓭᒻᒪᖃᑎᒌᒍᑎᖃᕐᓂᒥᒃ 
ᓄᓇᖃᕐᖄᓯᒪᔪᓂᑦ ᓄᓇᖃᕐᖄᓯᒪᔫᖕᖏᑐᓂᓪᓗ.  ᑕᒪᓐᓇ ᑭᖑᓪᓕᖃᕐᑎᑕᐅᔪᕕᓂᖅ ᐅᖄᖃᑎᒌᒍᑎᖃᕐᓂᒥᒃ 
ᕿᑎᕋᓕᕇᕐᓯᒪᓕᑐᐊᕐᒪᑦ.  ᑖᓐᓇ ᐅᓪᓗᑐᕐᑐᖅ-ᐊᑕᐅᓯᕐᒥᒃ ᑲᑎᒪᓂᐊᕈᓯᖅ ᐅᓕᕕᐊ ᐁᑭᒧᑦ ᑲᔪᓯᑎᑕᐅᔪᕕᓂᖅ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᑲᔪᓯᒃᑫᔨᒧᑦ ᑐᑭᓯᑎᑕᐅᔪᑦ ᓱᓇᐅᓂᖓᓂᒃ ᓄᓇᕕᒻᒥ ᐃᓅᓯᕐᒥᒃ 
ᑭᐱᓯᓂᕐᒥᒃ ᓯᕗᕐᖐᓯᒪᐅᑎᑦᓴᓄᑦ ᖃᓄᐃᓘᕈᑎᓂᒃ, ᓄᐃᑕᐅᓯᒪᔪᓂᒃ ᓄᓇᕕᒻᒥ ᐃᓅᓯᕐᒥᒃ ᑭᐱᓯᓂᕐᒥᒃ 
ᓯᕗᕐᖐᓯᒪᐅᑎᑦᓴᓄᑦ ᑲᑎᖕᖓᔨᓄᑦ.  ᑖᒃᑯᐊ ᖃᓄᐃᓘᕈᑏᑦ ᑐᖕᖓᕕᐅᓂᐊᕐᑐᑦ ᐃᓅᓯᕐᒥᒃ ᑭᐱᓯᓂᕐᒥᒃ 
ᓯᕗᕐᖐᓯᒪᐅᑏᑦ ᐱᓇᓱᑦᑕᐅᒍᓯᖏᓐᓄᑦ ᐱᓇᓱᒍᑎᑦᓴᖏᓐᓄᓗ ᓄᓇᕕᒻᒥ ᐃᓕᓐᓂᐊᕕᓐᓂ 
ᐊᑐᓕᕐᑎᑕᐅᓂᐊᕐᑐᓄᑦ, ᐱᓇᓱᐊᖃᑎᒋᓪᓚᕆᓪᓗᒋᑦ ᓄᓇᕕᒻᒥ ᐃᓗᓯᓕᕆᔨᒃᑯᑦ. 
ᑲᑎᕕᒃ ᐃᓕᓴᕐᓂᓕᕆᓂᖅ ᑭᒡᒐᑐᕐᑕᐅᔪᕕᓂᖅ ᓄᓇᕕᒻᒥ ᐃᓅᓯᕐᒥ ᑭᐱᓯᓂᕐᒥᒃ ᓯᕗᕐᖐᓯᒪᓂᕐᒧᑦ ᑲᑎᖕᖓᔨᓂ 
ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᓐᓄᑦ ᐊᒻᒪᓗ ᓴᑐᕐᓇᑐᓂᒃ ᐱᒍᑦᔨᒋᐊᓪᓛᒍᑎᓂᓪᓗ ᐱᓇᓱᕝᕖᓄᒃ. 

ᐃᑉᐱᒋᑦᓱᒋᑦ ᓱᓇᑐᐃᓐᓀᑦ ᓄᕐᖃᑎᑕᐅᓂᖏᑦᑕ ᐅᖃᐅᓯᐅᓂᖏᑦ ᖃᓂᒻᒪᓯᖅ-19 ᓄᓇᕐᔪᐊᒥ 
ᐊᑑᑎᓂᖓᓄᑦ, ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐃᓕᓴᕐᓂᓕᕆᓂᕐᒥᒃ ᓄᐃᑦᓯᖁᔨᔪᕕᓃᑦ 
ᐅᖃᐅᓯᓕᒻᒥᒃ ᓇᓗᓀᕆᔪᓂᒃ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᖃᐅᔨᒪᒐᓱᐃᓐᓇᖃᑦᑕᓂᖏᓐᓂᒃ ᓄᑖᓂᒃ 
ᐱᕙᓪᓕᐊᔪᓂᒃ ᒪᓕᖃᑦᑕᓂᐊᕐᓱᓂᓗ ᑯᐯᒃ ᐃᓕᓐᓂᐊᓂᕐᒥ ᑐᕐᖃᑕᕐᕕᖓᑕ ᐱᓯᒪᔭᖏᓐᓂᒃ 
ᒪᓕᑦᑕᐅᒋᐊᓕᓐᓂᒃ. 
ᓂᕿᑦᓯᕕᒻᒥ, ᒫᑦᔨ 13ᒥ, ᑯᐯᒃ ᑲᕙᒪᖓ ᑐᓴᕐᓴᐅᒍᑎᓕᕕᓂᖅ ᐃᓕᓐᓂᐊᕖᑦ ᐅᒃᑯᐊᑕᐅᓂᖏᓐᓂᒃ ᑯᐯᒃᓕᒫᒥ, 
ᐅᖑᒪᑦᓯᒍᑎᒋᒋᐊᕐᓱᒍ ᖃᓂᒻᒪᓯᖅ-19 ᐃᕐᐸᓂᖓᓂᒃ. 
ᑲᔪᓯᒃᑫᔨ ᑲᑎᕕᒃ ᐃᓕᓴᕐᓂᓕᕆᓂᕐᒥ ᑐᓴᕐᓴᐅᒍᑎᓕᕕᓂᖅ ᓄᓇᕕᒻᒥ ᐃᓕᓐᓂᐊᕕᓕᒫᑦ ᐊᒻᒪᓗ ᐃᓄᒻᒪᕇᑦ 
ᐃᓕᓐᓂᐊᕕᖏᑦ ᐅᒃᑯᐊᑕᐅᓂᖏᓐᓂᒃ ᒫᑦᔨ 13, 2020ᒥ. 
 


